
europako gizarte foroa 

Hizkuntza europar denak ofizial izateko eskatuko dute Londresen 

Hizkuntz eskubideei buruz ariko da EHE; Behatokiko zuzendariak ere parte hartuko du 

iñigo bilbao - BILBO 

Euskaltzaleak Londresen izango dira datorren astean, bertan egitekoa den Gizarte Foroan parte hartu eta «europar guztien hizkuntz eskubideak bermatzeko» eskatzeko. Horren berri Gabi Basañez EHEko kideak eta Paul Bilbao Hizkuntz Eskubideen Behatokiko zuzendariak eman zuen atzo, Bilbon egindako agerraldian. 

Foroan hizkuntza eskubideen inguruko mintegi bat antolatu dute, hizkuntza gutxituak dituzten Europako herrietako erakundeek EHEkoa izango da Euskal Herriko ordezkaria Europako Itun Konstituzionalaz eta horrek irekiko duen bideaz gogoeta egin dezaten. Behatokiko zuzendariak moderatzaile lanak beteko ditu mintegian.EHEko kideak arduratuta daude globalizazioak hizkuntza gutxituen kalterako izan dezakeen eraginagatik. Basañezek azaldu zuenez, hori eta EBk proposatu duen Itun Konstituzionala «lehen mailako erasoak» dira euskararentzat, eta kontinentean egoera berean diren gainerako hizkuntzentzat. «Estatu hizkuntzak ez direnak ez direlako ofizial izango eta, beraz, baztertuta geldituko dira hizkuntza komunitate horietako hizkuntza eskubideak», gaineratu zuen.Horrek guztiak gainerako herrietako talde eta mugimenduekin harremanak izatera bultzatu ditu EHEko kideak. Basañezez argitu zuenez, Europako Gizarte Foroaren aurtengo jardunaldien barruan egingo den mintegia eta horrekin batera egingo diren ekimen guztiak «lan horren» emaitza dira.Itun Konstituzionala euskarara itzultzeko hainbatek egindako eskaerak kezkaturik utzi ditu EHEko kideak; «horren atzetik dagoen asmoa ez delako, euskara eta Europan dauden gainerako hizkuntza gutxituak normalizatzea eta beste hizkuntzen pare egotea». 

Behatokiaren lan ildoak 

Behatokiko kideak EHEkoekin batera joango badira ere, egiteko handia edukiko dutela azaldu zuen Paul Bilbaok. Zehatzago, Behatokiak hiru lan ildo jorratuko dituela argitu zuen erakundeko zuzendariak. Lehenengo eta behin, Euskal Herriko eskubideen berri Europako eta mundu mailako erakundeetara eramatea; bigarrenik, Europako hizkuntz gutxituetako erakundeekin edota hizkuntz eskubideen auzian adituak direnek elkarlana bultzatzea; eta, azkenik, Gizarte Foroetan esku hartze zuzena izatea. 

Ahalegin horien erakusle, Bilbaok ekimen bi ekarri zituen gogora: 2002an Nazio Batuen Erakundeko gutxiengoen lan taldean aurkeztu zuten txostena, Nafarroako Unibertsitate Publikoan jazotako eskubideen urraketa sistematikoari buruzkoa; eta aurten, lan talde berean, Euskaldunon Egunkaria-ren kontrako erasoaren berri emanez, aurkeztu zutena.Bilbaok argi hitz egin zuen: «Hizkuntza guztiak eta, ondorioz, hizkuntz komunitateetako herritar guztiak berdintasunez tratatuko badira ezinbestekoa da hizkuntza guztiei estatusa aitortzea».Behatokiaren urteko txostenean bildutako eskubideen urraketak kontuan hartuta, Bilbaok iragarri zuen Londresera mezu argi bat eramango dutela: «Europako hizkuntza guztiek estatus bera behar dute, europar guztien giza hizkuntz eskubideak bermatzeko bidean jartzeko». 
